
				ఈ పుట అచ్చుదిద్దబడ్డది

యారావణుని నాభియం దున్నయమృత - మారూఢశరవహ్ని కాహుతి చేసి,

మఱి నూటతోమ్మిదిమాఱులు ద్రుంచి - తఱికొని రావణుతలలు బాహువులు

నిరుపమాస్త్రంబున నృపకులాధిపుఁడు - పరికింప మఱి నూటపదియవసారి

యొక్కశిరంబును నొగిఁ గరద్వయము - దక్కంగఁ దక్కినతలలు బాహువులు

దెగనేసె; నేసినఁ ద్రిదశులు చెలఁగి - రగచరవరు లార్చి రందంద పేర్చి

తల లోలిఁ దెగి రక్తధారలు ధాత్రి - నొలుకఁగ దివి కుబ్బ నొప్పె రావణుఁడు;

లోకహవిర్భాగలోలకీలములు - పైకొని మండెడి ప్రళయాగ్నిపగిది7700

దనువున ఘనరక్తధారలు నిండ - దనుజేశుతనువుపైఁ దల యొప్పెఁ జూడ;

నరుణారుణచ్ఛాయ లడరునస్తాద్రిఁ - బరఁగెడి భానుబింబంబుచందమున;

నప్పుడు రావణుం డావిభీషణునిఁ - దప్పక చూచి యుదగ్ధుఁడై యలిగి

“యెవ్వరు నెఱుఁగని యిట్టి నామర్మ - మివ్వసుధేశున కెఱిఁగించె వీఁడు;

వీనిఁ ద్రుంచెద" నంచు విపులోగ్రశక్తి - పూని వైచుటయు నభోవీథినుండి

యఱిముఱి నిగిడి కాలాగ్నిచందమున - నెఱమంట లుమియుచు నేతెంచుచుండ;

నారామవల్లభుం డచలుఁడై ఘోర - నారాచముల దాని నడుమనే త్రుంచె;

జడిగొని రఘురాము శరవృష్టి పర్వి - యుడుగకుండుటయు నందుండ రాకున్న

వలనేది రాక్షసేశ్వరుకోపవహ్ని - పొలుపరఁ బెడఁబాసి పోవుచందమునఁ

బోయె రావణుదేహమున నున్నతేజ - మాయవసరమున నద్భుతం బగుచు
7710

తలలు చేతులు ద్రెవ్వి దశకంఠుఁ డొక్క - తలయుఁ జేదోయు నై దర్పించి యపుడు

వీరరసంబను వెల్లిచందమునఁ - దోరమై తొరుఁగునెత్తుటఁ దొప్పఁదోఁగి,

తడఁబడ నెత్తుటఁ దడిసి రణోర్విఁ - బడియున్న తలలును బాహుదండములు

వాని చంచులఁ జించువరపక్షిరణము - బూని యొక్కటఁ జూచి భూనాథుఁ జూచి,

చఱగొని తనదైన సటలెల్లఁ బెఱుక - చెఱవిడి వడిమ్రోయు సింగంబుభంగి

నేపారు తనకోఱ లెల్లనుఁ బెఱుకఁ - గోపించి పైఁబడు ఘోరాహికరణి

మీసంబు లూఁచిన మిగులఁ గోపించి - శాసింపఁ గడఁగిన జమునిచందమున

మెఱసి లోకము లెల్ల మ్రింగెడిరీతిఁ - నుఱక కోపించి మహోగ్రుఁడై తొంటి

యన్నిచేతులఁ గల యాసత్త్వ మెల్ల - నున్నచేతులరెంట నుగ్రమై తోఁప

నాసురవరుఁ డట్టహాసంబు చేసి - ప్రాసతోమరశూలపరశుఖడ్గముల
7720

శరముల సురియల శక్తుల గదల - నురువడి వేసియు నురక వైచియును

బొడిచియు నడచియుఁ బోనీక రాము - నుడుగక నొప్పించి యుగ్రుఁడై యేచి

దేవత ల్భయమందఁ దెగి మహారణము - గావించుచుండె నక్కజమైన కడిమిఁ

గడఁకయు లావును గర్వంబు మిగుల - నడరి ధీరతఁ బోరు నమరారిఁ జూచి

మాతలి భీతుఁడై మఱి రాము ననియె - "నీతడ వేటికి నినకులాధీశ!

